RELACION 

PËR
PROJEKTLIGJIN
“PËR KRIJIMIN E RREGJISTRIT TË KOMUNIKIMEVE TREGTARE TË PAKËRKUARA”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektligji “Për krijimin e regjistrit të komunikimeve tregtare të pa kërkuara”, ka për qëllim krijimin e një databaze, regjistrin e komunikimeve tregtare të pa kërkuara (në vijim “Regjistri”), si dhe përcaktimin e rregullave për përdorimin, aksesimin, administrimin dhe përpunimin e ligjshëm të të dhënave personale. 
Hartimi i këtij projektligji, vjen si një domosdoshmëri në ditët e sotme, ku shqetësimi i qytetarëve lidhur me marrjen e komunikimeve të pa kërkuara nga subjekte të ndryshëm  tregtarë, të cilët përmes këtij komunikimi, synojnë të ushtrojnë aktivitet promocional. Gjithashtu këto komunikime përdoren gjerësisht edhe gjatë fushatave zgjedhore nga subjekte politike dhe qytetarë të ndryshëm. Për rrjedhojë, është rritur edhe numri i ankesave nga qytetarët pranë Zyrës së Komisionerit për të Drejtën e Informimit dhe Mbrojtjen e të Dhënave Personale (në vijim “Zyra e Komisionerit”), mbi këtë çështje. 
Nisur nga ky fenomen shqetësues, objektivi që synohet të arrihet nëpërmjet miratimit të këtij projektligji, është hartimi i një kuadri ligjor të veçantë, i cili do të adresonte problematikën e krijuar dhe do të bënte të mundur zgjidhjen aktuale dhe afatgjatë të këtij problemi. 
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj ka karakter teknik. Në vijim, sa u përmend edhe më sipër, për shkak të ankesave të shumta në numër pranë Zyrës së Komisionerit nga qytetarë të ndryshëm lidhur me shqetësimin që ata ngrenë për marrjen e komunikimeve tregtare të pa kërkuara nga subjekte të ndryshëm tregtarë, problematikë kjo e identifikuar gjatë veprimtarisë së punës të Zyrës së Komisonerit. Projektligji, është në përputhje të plotë me ligjin nr. 10325, datë 23.09.2010 “Për bazat e të dhënave shtetërore”. Krijimi i regjistrit/bazës së të dhënave, përpara vënies në përdorim të saj, legjitimon të gjithë treguesit nëpërmjet të cilës ajo ndërtohet dhe ndërvepron. Projektligji, është në përputhje edhe me legjislacionin e mbrojtjes së të dhënave personale, pasi të dhënat e regjistruara në këtë Regjistër, përbëjnë dhe evidentojnë thelbësisht të dhëna personale të individëve të cilët marrin komunikime tregtare të pakërkuara dhe për këtë shkak, të dhënat e tyre duhen mbledhur, regjistruar, përpunuar, ruajtur në përputhje me këtë legjislacion.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Thirrjet e padëshiruara, mund të marrin forma të ndryshme, si në terma të përmbajtjes ashtu dhe sa i përket formës së tyre. Këto thirrje, kanë qenë dhe janë një problem i madh dhe shqetësues në shumë vende, prej disa vitesh. Për këtë arsye, shumë vende janë angazhuar në marrjen e masave për të mbrojtur qytetarët/konsumatorët në këtë aspekt. Një fenomen i tillë është prezent edhe në Shqipëri, ku ndërsa rritet gjithnjë e më shumë numri i subjekteve tregtare që shesin produktet duke ia u propozuar blerësve përmes telefonatave apo çdo mënyre tjetër komunikimi, në të njëjtën kohë rritet edhe shqetësimi tek qytetarët lidhur me këtë fakt. 
Një iniciativë e përbashkët që është ndjekur nga shumë vende për zgjidhjen e kësaj situate, është krijimi i një regjistri kombëtar për komunikimet tregtare të pa kërkuara, i cili është vlerësuar dhe ka rezultuar si një mekanizëm mbrojtës për konsumatorët me qëllim shmangien e komunikimeve tregtare të pa kërkuara të cilat përbëjnë një shqetësim shumë të madh për të gjithë ne. Duke ndjekur eksperiencën ndërkombëtare dhe praktikën e aplikuar në mënyrë efektive në disa vende, si Britani e Madhe, Francë, Itali, Gjermania, Spanja, Austria, Belgjika, Danimarka, Finlanda, Greqia, Irlanda, Hollanda, Polonia, Portugalia, Suedia etj., edhe në Shqipëri, iniciativa për hartimin e një kuadri ligjor të veçantë për rregullimin e kësaj situate, do të zgjidhte këtë problematikë. 
Problematika aktuale sot qëndron në faktin se qytetarët/konsumatorët ose marrësit e komunikimeve tregtare të pa kërkuara, nuk janë efektivisht të mbrojtur ndaj këtyre komunikimeve të padëshiruara. Subjektet tregtarë, në cilësinë e kontrolluesit, të cilët realizojnë komunikime tregtare të pa kërkuara për qëllime marketingu, duhet që ta kryejnë këtë shërbim duke respektuar dhe garantuar të drejtat dhe liritë themelore të njeriut dhe në veçanti të drejtën për mbrojtjen e të dhënave personale, e cila është një e drejtë e parashikuar në nenin 35 të Kushtetutës së Republikës së Shqipërisë si dhe legjislacionin për mbrojtjen e të dhënave personale. Neni 35 i Kushtetutës, parashikon se: “Askush nuk mund të detyrohet, përveçse kur e kërkon ligji, të bëjë publike të dhëna që lidhen me personin e tij. 2. Mbledhja, përdorimi dhe bërja publike e të dhënave rreth personit bëhet me pëlqimin e tij, me përjashtim të rasteve të parashikuara me ligj. 3. Kushdo ka të drejtë të njihet me të dhënat e mbledhura rreth tij, me përjashtim të rasteve të parashikuara me ligj. 4. Kushdo ka të drejtë të kërkojë ndreqjen ose fshirjen e të dhënave të pavërteta ose të paplota ose të mbledhura në kundërshtim me ligjin”. 

Aktualisht, kuadri ligjor në fuqi, rregullon vetëm një pjesë të formës së kryerjes së komunikimeve tregtare të pa kërkuara, konkretisht, nëpërmjet postës elektronike dhe SMS.  Kuadri ligjor përbëhet nga disa ligje të ndryshme, të cilat eventualisht mund të jenë objekt ndryshimi me miratimin e projektligjit të propozuar. Ky kuadër ligjor përfshin këto akte:  
· Ligji nr. 9887, datë 10.03.2008 “Për mbrojtjen e të dhënave personale”,  i ndryshuar, (në vijim “ligji për mbrojtjen e të dhënave personale”), në pikën 3 të nenit 6 të tij, rregullon parimet mbi të cilat duhet të kryhet përpunimi i të dhënave personale nga kontrollues apo përpunues me qëllim ofrimin e mundësive për biznes apo shërbimesh.  Në këtë dispozitë parashikohet se: “Kontrolluesi apo përpunuesi, që merret me përpunimin e të dhënave personale, me qëllim ofrimin e mundësive për biznes apo të shërbimeve, mund të përdorë për këtë qëllim të dhëna personale të marra nga lista publike të dhënash. Kontrolluesi apo përpunuesi nuk mund të vazhdojë përpunimin më tej të të dhënave të specifikuara në këtë paragraf, nëse subjekti i të dhënave ka shprehur mospajtim ose ka kundërshtuar përpunimin e mëtejshëm të tyre. Asnjë e dhënë personale shtesë nuk mund t’i bashkëlidhet të dhënave të specifikuara më lart, pa pëlqimin e subjektit të të dhënave”. Gjithashtu kjo dispozitë parashikon se: “Kontrolluesit i lejohet të mbajë në sistemin e vetë të arkivimit të dhënat personale edhe pasi subjekti ka kundërshtuar përpunimin, sipas pikës 3 të këtij neni. Këto të dhëna mund të përdoren përsëri vetëm nëse subjekti i të dhënave personale jep pëlqimin”. Sikurse shihet, mbledhja e të dhënave personale, që lidhen në mënyrë unike me një subjekt të dhënash, për qëllime marketingu të  drejtpërdrejtë, lejohet vetëm nëse subjekti i të dhënave ka dhënë pëlqimin e shprehur qartë, pra subjektet tregtare nuk mund të kryejnë thirrje tregtare të pa kërkuara pa pëlqimin specifik paraprak të marrësit të këtyre komunikimeve. Gjithashtu, ligji nr. 9887/2008, në pikën 2 të nenit 15 parashikon të drejtat e subjektit të të dhënave për të kundërshtuar përpunimin e të dhënave personale për qëllime marketingu, si vijon: “2. Subjekti i të dhënave ka të drejtë t'i kërkojë kontrolluesit të mos fillojë ose, nëse përpunimi ka filluar, të ndalojë përpunimin e të dhënave personale, që lidhen me të, për qëllime të tregtimit të drejtpërdrejtë si dhe të informohet përpara përhapjes për herë të parë të të dhënave personale për këtë qëllim.” Në zbatim të parashikimeve ligjore të sipërpërmendura, Zyra e Komisionerit ka miratuar aktin nënligjor Udhëzimin nr. 6, datë 28/05/ 2010 “Mbi përdorimin korrekt të sms-ve për qëllime promocionale, reklama, informacione, shitjeve direkte, nëpërmjet telefonisë celulare”, i cili parashikon rregulla mbi operatorët e shërbimeve të telekomunikacionit dhe subjekte të tjerë të interesuar që përdorin mesazhe (sms) për qëllime promocionale, reklama, shitje direkt, informacione, të cilët duhet të marrin pëlqimin paraprak dhe të informojnë lirisht subjektet e të dhënave personale. Kjo shkon në linjë edhe me parashikimet e Rregullores së Përgjithshme të Mbrojtjes së të Dhënave 2016/679 (në vijim “GDPR”) në lidhje e marketingun e drejtpërdrejtë. Në kuadër të reformës më të rëndësishme të BE në fushën e mbrojtjes së të dhënave personale, legjislacioni kombëtar në fuqi për mbrojtjen e të dhënave personale është në proces harmonizimi me GDPR, dhe pritet të miratohet brenda vitit 2024.
· Ligji nr.10128, datë 11.5.2009 “Për tregtinë elektronike”, parashikon një dispozitë të posaçme lidhur me komunikimet tregtare të pa kërkuara, nëpërmjet postës elektronike ose me SMS. Nga ana tjetër, ky ligj parashikon se janë vetë ofruesit e shërbimeve që ofrojnë komunikime tregtare të pa kërkuara nëpërmjet postës elektronike, ata që duhet të mbajnë një regjistër përjashtimesh ku regjistrohen personat, të cilët nuk kanë dëshirë të marrin komunikime tregtare të pa kërkuara, ndryshe nga sa parashikohet në projektligjin e propozuar ku administrimi i regjistrit është i centralizuar.  
· Ligji nr. 9918, datë 19.5.2008 “Për komunikimet elektronike në Republikën e Shqipërisë”, i ndryshuar, parashikon një dispozitë mbi komunikimet pa kërkesë. Edhe në këtë ligj rregullohet mënyra e kryerjes së komunikimeve tregtare të pa kërkuara vetëm nëpërmjet postës elektronike dhe SMS. Konkretisht neni 128 i tij parashikon se: “Përdorimi i sistemeve të thirrjeve automatike për dërgimin e thirrjeve drejt pajtimtarëve telefonikë pa ndërhyrjen njerëzore (p.sh. faks ose postë elektronike), me qëllime marketingu mund të lejohet vetëm pas miratimit paraprak të pajtimtarëve i cili mund të revokohet në çdo kohë. 2. Personat fizikë ose juridikë, që kanë adresat e postës elektronike nga klientët e produkteve ose shërbimeve të tyre, mund t’i përdorin këto adresa për marketing të drejtpërdrejtë të produkteve apo shërbimeve të ngjashme, por janë të detyruar t’u japin klientëve të tyre mundësinë që, në çdo kohë, në mënyrë të thjeshtë dhe pa pagesë, të kenë mundësi të ndalojnë përdorimin, për qëllime marketingu, të postës së tyre elektronike. 3. Ndalohet dërgimi i një mesazhi me SMS ose nëpërmjet postës elektronike për qëllime të marketingut të drejtpërdrejtë, kur në të është fshehur identiteti i dërguesit ose kur mungon një adresë e vlefshme, tek e cila marrësi mund të kërkojë ndalimin e këtyre komunikimeve”.
Projektligji i propozuar, identifikon pikërisht, disa elementë të rëndësishëm që çojnë në zgjidhjen e kësaj problematike, nëpërmjet krijimit të regjistrit të komunikimeve tregtarë të pa kërkuara. Regjistri është një mjet i krijuar me ligj i cili bën të mundur që të ndërveprojë administratori i tij (Zyra e Komisionerit për të Drejtën e Informimit dhe Mbrojtjen e të Dhënave Personale - sipas projektligjit), me ofruesit e shërbimit të cilët në kuptim të legjislacionit për mbrojtjen e të dhënave personale, trajtohen si kontrollues. 
Në këtë Regjistër, do të identifikohet çdo ofrues shërbimi i cili ushtron aktivitet promocional në veprimtarinë e punës së tij, dhe nga ana tjetër të gjithë personat, të cilët me pëlqimin e tyre, nuk dëshirojnë të bëhen pjesë e komunikimeve tregtare të pa kërkuara në rastet kur njoftohen për oferta të ndryshme promocionale apo informacione të tjera. 

Në këtë kontekst, çdo ofrues shërbimi, përpara se të përdorë të dhënat e marra nga regjistra publik për ushtrimin e aktivitetit promocional, detyrohet të aksesojë Regjistrin me qëllim konsultimin e listës së personave të cilët kanë dhënë pëlqimin e tyre për të mos pranuar komunikime tregtare të pa kërkuara. Në këtë formë, ajo që pritet nga miratimi i këtij projektligji është minimizimi i riskut të keqpërdorimit të të dhënave personale të përdorura nga ofruesit e shërbimit dhe në të njëjtën kohë mundësia e çdo subjekti të të dhënave personale të ushtrojë të drejtën e tij në mbrojtje të privatësisë. Standardizimi i punës dhe veprimtarisë promocionale të ofruesve të shërbimit në rastet e komunikimeve tregtare të pa kërkuara ndaj individëve, me miratimin e këtij projektligji, do të shënojë tregues pozitiv në përpunimin e ligjshëm të të dhënave personale të tyre.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR 
Projektligji i propozuar është në përputhje me rendin juridik të brendshëm. Në përputhje me legjislacionin e brendshëm, projektligji është hartuar si rezultat i zbatimit të pikës 1 të nenit 4 të ligjit nr.10235/2010 “Për bazat e të dhënave shtetërore”, në të cilin është parashikuar shprehimisht se baza e të dhënave shtetërore krijohet me ligj ose me vendim të Këshillit të Ministrave si dhe në përputhje me legjislacionin për mbrojtjen e të dhënave personale.  

Në lidhje me legjislacionin ndërkombëtar, ky projektligj është hartuar në përputhje me aktet ligjore ndërkombëtare të cilat rregullojnë komunikimet tregtare të pa kërkuara që kryhen për qëllime marketingu të drejtpërdrejtë siç janë: 

· Rregullorja e Përgjithshme e Mbrojtjes së të Dhënave Personale, GDPR (EU 2016/680);
· Direktiva e Privatësisë dhe e Komunikimeve Elektronike (EU 2002/58).
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk synon përafrim me acquis communautaire. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji i propozuar, përbëhet nga 16 nene, konkretisht:

Neni 1 i projektligjit, përcakton objektin dhe qëllimin e projektligjit i cili është krijimi i regjistrit të komunikimeve tregtare të pa kërkuara si dhe përcaktimin e rregullave për përdorimin, aksesimin, administrimin dhe përpunimin e ligjshëm të të dhënave personale në këtë Regjistër. 
Neni 2, përmban përkufizimin e termave të tekstit të projektligjit.

Neni 3, përcakton fushën e zbatimit të ligjit.
Neni 4, përcakton rregullat bazë për krijimin dhe administrimin e regjistrit të komunikimeve tregtare të pa kërkuara, kryesisht, përmbajtjen, administruesin e tij, nivelet e aksesimit, ndërveprimin e bazës së të dhënave, mënyrën e regjistrimit të të dhënave, përpunimin e ligjshëm të të dhënave nëpërmjet administratorit, etj. Përcaktimi i këtyre rregullave është bërë në përputhje me kërkesat e ligjit  nr.10325, datë 23.9.2010 “Për bazat e të dhënave shtetërore” (në vijim “Ligji për bazat e të dhënave shtetërore”), si dhe ligj nr.9887, datë 10.03.2008 “Për mbrojtjen e të dhënave personale”, i ndryshuar (në vijim “Ligji për mbrojtje e të dhënave personale”). Nga ana tjetër në këtë nen parashikohet se në Regjistër identifikohen të gjithë subjektet tregtarë në kuptim të këtij ligji, si dhe të gjithë personat, të cilët me pëlqimin e tyre, nuk dëshirojnë të bëhen pjesë e komunikimeve tregtare të pa kërkuara për qëllime marketingu. Ligji për bazat e të dhënave shtetërore, kërkon që akti i krijimit të bazës së të dhënave shtetërore të përcaktojë: a) institucionin administrues të bazës së të dhënave shtetërore; b) të dhënat parësore dhe dytësore; c) dhënësin/dhënësit e informacionit; ç) ndërveprimin me bazat e tjera të të dhënave; d) nivelin e aksesimit për subjektet e interesuara. Të gjithë këta elementë të rëndësishëm janë adresuar në këtë projektligj. 
Projektligji parashikon mbledhjen e të dhënës (numër personal/ID) nga subjektet e të dhënave personale (në kategorinë e të dhënave dytësore) për të mos i dhënë mundësi subjekteve të të dhënave të veprojnë në emër e për llogari të një personi tjetër. Identifikimi i kësaj të dhëne shmang rastet e abuzimit me të dhënat. (Shembull: Në rastet e një klienti preferencial nga një ofrues shërbimi për të marrë komunikime tregtare, subjekti i të dhënave mund të regjistrojë në regjistrin e komunikimeve të pa kërkuara të dhënat e klientit preferencial duke paraqitur numrin e tij personal të ID.  Kjo është arsyeja e parashikimit në këtë projektligj e ndërveprimit të bazës së të dhënave me regjistrin kombëtar të gjendjes civile i cili identifikon të dhënat e kartës së identitetit të çdo personi). 
Në këtë mënyrë me depozitimin në sistem të numrit personal të kartës së identitetit (ID) nga personi që nuk dëshiron komunikime të pa kërkuara lehtësisht bëhet lidhja mes dhënësit të të dhënave në Regjistër me ato të identifikuara në regjistrin kombëtar të gjendjes civile. Mungesa e ndërveprimit të bazave të të dhënave nuk arrin përmbushjen e qëllimit të Regjistrit duke u ndodhur kështu përpara të dhënave të mbledhura në mënyrë fiktive. 

Sipas këtij projektligji është përcaktuar që administrator i Regjistrit është Zyra e Komisionerit për të Drejtën e Informimit dhe Mbrojtjen e të Dhënave Personale. Projektligji i propozuar është në përputhje edhe me legjislacionin në fuqi për mbrojtjen e të dhënave personale sepse të dhënat e regjistruara në këtë Regjistër përbëjnë dhe evidentojnë të dhëna personale të individëve të cilët marrin komunikime tregtare të pa kërkuara, dhe për këtë shkak të dhënat e tyre duhen mbledhur, regjistruar, përpunuar, ruajtur në përputhje me këtë legjislacion. Kjo është edhe arsyeja që Zyra e Komisionerit mund të jetë një administrator i mirë i kësaj baze të dhënash, si autoriteti mbikëqyrës dhe kontrollues i përpunimit të ligjshëm të të dhënave personale, ashtu sikundër mund të jetë edhe një administrator tjetër përgjegjës për menaxhimin dhe mirëmbajtjen e këtij regjistri. Nga ana tjetër duke qenë se subjektet tregtarë në kuptim të ligjit për mbrojtjen e të dhënave personale janë kontrollues pasi mbledhin dhe përpunojnë të dhëna të personave, legjitimon Komisionerin që të mbikëqyrë dhe ushtrojë kompetenca sanksionuese ndaj shkelësve të të dhënave personale.
Neni 5, parashikon masat teknike dhe organizative që duhet të marrë administratori me qëllim garantimin e sigurisë së të dhënave personale që përpunohen në Regjistër në përputhje me legjislacionin për mbrojtjen e të dhënave personale, i cili përcakton në tërësinë e tij se, të dhënat personale të individëve/personave/të cilët në kuptim të këtij ligji quhen subjekt i të dhënave personale, duhen përpunuar nën masa të përshtatshme mbrojtje pa u cenuar privatësia e tyre. Projektligji përcakton se regjistri nuk është i hapur për publikun, pikërisht për shkak të ruajtjes së privatësisë së individit. Fakti që në regjistër do të evidentohet emri, mbiemri, numri i telefonit si dhe e dhëna personale/numri personal nga (ID) e personit që në kuptim të legjislacionit për mbrojtjen e të dhënave personale është subjekt i të dhënave, nuk mund të lejojë publikimin e tyre, pasi i mundëson publikut keqpërdorimin e të dhënave, në një kohë që ngritja dhe funksionimi i kësaj databaze mban të dhëna të cilat nuk duhet të zbulohen/përhapen, pasojë kjo e pëlqimit të dhënë nga subjektet e të dhënave. Gjithashtu mos bërja publike e këtyre të dhënave është plotësisht e ligjëruar pasi publikimi i tyre nuk paraqet interes për publikun dhe për më tepër shmang përpunimin e paligjshëm nga kontrollues të ndryshëm.

Neni 6, parashikon detyrimin e çdo subjektet tregtar të regjistrohet në Regjistër dhe të aksesojë duke konsultuar listën e numrave të marrësve që nuk dëshirojnë të bëhen pjesë e komunikimeve tregtare të pa kërkuara. Nga ana tjetër çdo subjektet tregtar është i detyruar që përpara se të përdorë të dhënat e mara nga regjistra publikë të konsultojë të dhënat në Regjistër. Sipas kësaj dispozite, ndalohet çdo veprimtari për të kryer komunikime tregtare të pa kërkuara për qëllime marketingu tek subjektet e regjistruar në Regjistër. Në këtë dispozitë ka një përjashtim sa i përket subjekteve të cilët janë klientë të një subjektet tregtar. Për këtë kategori projektligji parashikon se këta subjekte në rast se kanë dhënë pëlqimin e shprehur qartë se dëshirojnë të kontaktohet për qëllime marketingu nga subjektet tregtarë ku ata janë klientë, mund të kontaktohen nga këta të fundit edhe pse mund të figurojnë të regjistruar në Regjistër. 
Neni 7, i projektligjit rregullon mënyrën e regjistrimit dhe aksesimit të subjekteve tregtarë në Regjistër. Dispozita parashikon se regjistrimi dhe aksesimi bëhet kundrejt një tarife nga ana e subjekteve tregtarë, për një periudhë të caktuar mujore. Tarifa është parashikuar të përcaktohet me udhëzim të përbashkët të Ministrit të Financave dhe Komisionerit për të Drejtën e Informimit dhe Mbrojtjen e të Dhënave Personale.

Neni 8, parashikon se dhënia e pëlqimit të çdo personi për t’u regjistruar në Regjistër me qëllim që të mos pranojë më komunikime tregtar të pa kërkuara, mund të revokohet në çdo kohë. Në çdo rast, me pëlqimin e tij personi, subjekt i të dhënave, mund ti kthehet Regjistrit. Dhënia e pëlqimit është tregues i ruajtjes së privatësisë së një individi dhe tërësisht në përputhje me legjislacionin për mbrojtjen e të dhënave personale.
Neni 9, parashikon masat teknike dhe organizative për sigurinë e të dhënave personale të Regjistrit, të cilat do duhet të jenë në përputhje me legjislacionin për mbrojtjen e të dhënave personale.
Neni 10, parashikon detyrimet e subjekteve tregtarë, të cilët në veprimtarinë e punës së tyre kanë si qëllim marketingun, apo ndër të tjera kanë edhe këtë qëllim. Sipas këtij neni çdo subjektet tregtar që kryen telefonata apo çdo mënyrë tjetër komunikimi me qëllime tregtimi dhe reklamimi, është i detyruar: të paguajë tarifën për regjistrimin fillestar në Regjistër; të paguajë tarifën për akses në Regjistër; të aksesojë Regjistrin përpara se të realizojë komunikime tregtar ndaj personave; pas aksesit në Regjistër, të heqë nga lista për kontaktim të gjithë numrat e personave të cilët janë regjistruar në Regjistrin e Komunikimeve Tregtare të pa Kërkuara; të garantojë identifikimin e thirrjes së tij duke i shfaqur numrin personit të kontaktuar; të bëjë të njohur identitetin dhe qëllimin e telefonatës në fillim të nisjes së bashkëbisedimit me personin; në kohën e kryerjes së telefonatës, t’i tregojë me saktësi personit, që të dhënat e tij/saj personale janë marrë nga regjistra publik, ose janë publikuar nga vetë ai/ajo; të informojë personin gjatë telefonatës, për mundësinë e regjistrimit në Regjistrin e Komunikimeve Tregtare të pa Kërkuara me qëllim që të mos kontaktohet më; të bëjë përditësimin e njoftimit pranë Zyrës së Komisionerit për të Drejtën e Informimit dhe Mbrojtjes së të Dhënave Personale për regjistrimin dhe aksesimin në këtë regjistër; të mos përhapë apo përdorë të dhënat personale të aksesuara në Regjistër, por t’i përdorë ato vetëm në përputhje me qëllimin e aksesit; të realizojë komunikimin tregtar brenda intervalit kohor, nga ora 9:00 – 19:00 si dhe të mos realizojë komunikim tregtar në fundjavë dhe gjatë ditëve të festave zyrtare. 

Neni 11, parashikon të drejtën e çdo personi, që më pëlqimin e tij, të regjistrohet falas në Regjistër nëse nuk dëshiron të bëhët pjesë e komunikimeve tregtare të pakërkuara nga subjektet tregtarë që kryejnë veprimtari me qëllim marketingu. Gjithashtu kjo dispozitë rregullon edhe të drejtat që ka çdo person i regjistruar në Regjistër, në cilësinë e subjektit të të dhënave personale. Në përputhje me legjislacionin për mbrojtjen e të dhënave personale, personi mund të përditësojë, korrigjojë të dhënat e tij, ose të çregjistrohet në çdo kohë nga Regjistri duke kontaktuar administratorin në të njëjtën mënyrë si ka kryer regjistrimin. 

Neni 12, parashikon kompetencën e Komisionerit për të Drejtën e Informimit dhe Mbrojtjen e të Dhënave Personale për të kryer hetim administrativ kryesisht dhe/ose mbi bazë ankese për monitorimin e përmbushjes së detyrimeve të përcaktuara në këtë ligj.
Neni 13, parashikon kundërvajtjet administrative dhe sanksione në rast mosrespektimi të këtij ligji. Marzhi i sanksioneve është parashikuar në varësi të llojit të shkeljes dhe pasojës që ajo mund të sjellë. Projektligji parashikon Komisionerin si vendimmarrësin e sanksioneve pas ndjekjes së procedurës dhe arritjes në konstatime të shkeljes/ve të përcaktuara në këtë projektligj.

Neni 14, parashikon se gjobat e parashikuara në këtë projektligj vendosen nga Komisioneri për të Drejtën e Informimit dhe Mbrojtjen e të Dhënave Personale, dhe përbëjnë titull ekzekutiv. Në të njëjtën kohë, parashikohet e drejta e ankimit pranë gjykatës administrative kompetente për të gjitha palët e prekura nga vendimi i Komisionerit. 
Neni 15, parashikon nxjerrjen e akteve nënligjore në zbatim të këtij ligji. 
Neni 16, parashikon hyrjen në fuqi të ligjit.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij ligji ngarkohen të gjithë subjektet tregtarë të cilët kryejnë komunikime tregtare të pa kërkuara për qëllime marketingu, si dhe Zyra e Komisionerit për të Drejtën e Informimit dhe Mbrojtjen e të Dhënave Personale. 
VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Projektligji është propozuar nga Ministri i Ekonomisë, Kulturës dhe Inovacionit dhe është hartuar me kontributin e Zyrës së Komisionerit për të Drejtën e Informimit dhe Mbrojtjen e të dhënave Personale në bashkëpunim me grupin e punës të ngritur për këtë qëllim, me përfaqësues të Ministrisë së Infrastrukturës dhe Energjisë, Autoritetit të Komunikimeve Elektronike dhe Postare si dhe Drejtorisë së Politikave të Zhvillimit Ekonomik, pranë Ministrisë së Ekonomisë, Kulturës dhe Inovacionit.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi i këtij projektligji sjell efekte financiare për buxhetin e shtetit. Konkretisht krijimi i bazës së të dhënave kërkon realizimin e Programit (software). Krijimi, zhvillimi dhe suporti teknik për Regjistrin për vitin e parë të funksionimit përllogaritet në shumën 11.000.000 lekë, ku përfshihet ngritja e bazës së të dhënave, ndërfaqja GUI si dhe ndërfaqja web-based për aksesin online nëpërmjet faqes zyrtare të Zyrës së Komisionerit. 
Gjithashtu, kërkohet mirëmbajtja e Regjistrit për tre vitet në vijim e cila përllogaritet në shumën totale 4 000.000 lekë.

Kërkohet shtim i burimeve njerëzore. Konkretisht një Administrator serveri dhe databaze (IT), i cili do të përmbushë funksionet e mëposhtme:

· Do të gjenerojë raporte mbi aktivitetin e Regjistrit.

· Do të realizojë filtrime, interpretime, kategorizime të të dhënave të Regjistrit sipas kërkesave të specialistëve të Zyrës së Komisionerit.
· Do të menaxhojë përdoruesit e regjistrit në përputhje me rolet e tyre dhe do të bëjë konfigurime në bazën e të dhënave dhe serverin ku do të ngrihet kjo bazë.
· Do të mbikëqyrë procesin e autentifikimit dhe aksesin e kontrolluesve në Regjistër.

· Do të mirëmbajë serverin virtual i cili do të krijohet për të testuar funksionalitetet e Regjistrit përpara daljes së tij online.

Kosto financiare në shtimin e burimeve njerëzore përllogaritet në shumën e pagës vjetore të një punonjësi IT sipas kategorisë së pagës në legjislacionin në fuqi.
 M I N I S T R I

